
Short Gitas from Bharatamanjari of Kshemendra

లఘుతమగీతాసఙ్గ్రహాః  భారతమఞ్జర్యాం  క్షేమేన్ద్రవిరచితాః

వామదేవగీతా
ఉవాచ కోసలాధీశం వామదేవః పురా మునిః ।
ధర్మలోపేన భూపానాం క్షీయన్తే సహసా శ్రియః  ॥ ౧౩.౩౬౨॥
సుహృద్భిః ప్రణయక్రీతైర్మానక్రీతైర్మనీషిభిః      ।
ధనక్రీతైస్తథా    భృత్యైర్ధార్యతే   శ్రీర్మహీభుజా  ॥ ౧౩.౩౬౩॥
శ‍ృణోతి కరుణాక్రన్దం   శ్రుత్వా  చ త్రాయతే  భయత్ ।
నావిచార్య సృజేద్దణ్డం   యః స సర్వప్రియో  నృపః ॥ ౧౩.౩౬౪॥
నాతః పరతరం కిఞ్చిద్రాజ్ఞః   కిల్బిషకారణమ్ ।
ప్రజా  విరక్తతాం యాన్తి యత్కుభర్తురివాబలాః ॥ ౧౩.౩౬౫॥
ఇత్యుక్తం వామదేవేన శ్రుత్వా  స వసుధాధిపః ।
వర్తమానః స్వధర్మేణ ప్రజానామభవత్ప్రియః  ॥ ౧౩.౩౬౬॥

షడ్గీతా
శ్రుత్వేతి  మన్దిరం  పార్థో గత్వా భీష్మగిరః స్మరన్ ।
విదురేణ కథాశ్చక్రే ధర్మసర్వస్వవాదినా ॥ ౧౩.౬౭౮॥
తేషాం విదురషష్ఠానాం  బభూవుర్వివిధాః కథాః ।
శుద్ధప్రవృత్తధర్మాణాం    ధర్మకామార్థసంశ్రయాః   ॥ ౧౩.౬౭౯॥

శమ్పాకగీతా
ధనినాం నిర్ధనానాం  చ విభాగం సుఖదుఃఖయోః ।
పృష్టోఽథ  ధర్మరాజేన పునః శాన్తనవోఽబ్రవీత్  ॥ ౧౩.౭౨౦॥
శమ్పాకో నామవాన్విప్రః  పురా ధీమానభాషత ।
వితృష్ణయాతిపీడ్యన్తే  సన్తోషోఽమృతనిర్ఝరః  ॥ ౧౩.౭౨౧॥

భయానభిజ్ఞో నిశ్చిన్తో నిద్రావాన్రోగవర్జితః    ।
నిర్ధనః  సుఖితో నిత్యం యథావాప్తకృతక్రియః  ॥ ౧౩.౭౨౨॥
సుఖమాస్తే సుఖం శేతే సుఖం చ ప్రతిబుధ్యతే  ।
సన్తోషవాన్నిరాయాసో నిరపాయో నిరామయః ॥ ౧౩.౭౨౩॥
ధనినో దర్పపూర్ణస్య  భ్రూభఙ్గాద్వక్రదర్శినః    ।
కుమ్భీన్యస్తధనత్రాణచిన్తాపాణ్డుకృశత్విషః   ॥ ౧౩.౭౨౪॥
చౌరోభూపాలభీతస్య వృద్‍ధ్యార్థం  పాపకారిణః ।
అజీర్ణరోగగ్రస్తస్య    ష్ఠీవినో  భోజ్యకాఙ్క్షిణః  ॥ ౧౩.౭౨౫॥
లోభశుష్కకలత్రస్య  దుఃఖైకఫలభాగినః  ।
స్పర్ధాకథైవ   కా నిత్యమాకిఞ్చన్యామృతాశిభిః ॥ ౧౩.౭౨౬॥
మన్యతే తావదాత్మానం శక్రవైశ్రవణోపమమ్    ।
గృహ్యతే ధనవాన్యావన్న దస్యునృపమన్యుభిః ॥ ౧౩.౭౨౭॥
ధనం గమయతాం భూరి గృహాంశ్చ సుపరిచ్ఛదాన్ ।
నిర్ధనాద్ధనినామేవ   కృచ్ఛ్రాద్దుఃఖవిషూచికా  ॥ ౧౩.౭౨౮॥

విచఖ్నుగీతా
గీతం విచఖ్నునా పూర్వం ధర్మఽస్మిన్నేవ భూభుజా ।
అహింసా పరమో ధర్మః క్రతుశ్చాద్రవ్యడమ్బరః   ॥ ౧౩.౯౬౨॥
పశుప్రాణైర్యజన్త్యేతే   కామాత్మానః ఫలేప్సవః ।
మాంసమత్స్యమధుప్రాయం  ధూర్తైర్భోగాయ  కల్పితమ్ ॥ ౧౩.౯౬౩॥
లోలుపైర్దమ్భగురుభిః   పశుయాగోఽధిగమ్యతే ।
పూజ్యో హి భగవాన్విష్ణుః  సోఽద్భిః పుష్పైశ్చ  తుష్యతి ॥ ౧౩.౯౬౪॥
రలానిం శరీరం నాయాతి యథా న మరణం భవేత్ ।
తథా కర్మ ప్రవర్తేన   శరీరం ధర్మసాధనమ్ ॥ ౧౩.౯౬౫॥

హారీతగీతా
యతేన్ద్రియేచ్ఛః  సన్న్యాసీ నిర్భయో జనితాభయః ।
అవజ్ఞాతోఽవధూతశ్చ  శూన్యాచారోఽప్యనాశ్రయః  ॥ ౧౩.౧౦౦౧॥
అనిర్విణ్ణః  ప్రహృష్టశ్చ   జ్ఞాతా  మౌనీ చ ముచ్యతే ।
బుధ ఇత్యాహ హారీతో విశుద్ధజ్ఞానసంశ్రయః    ॥ ౧౩.౧౦౦౨॥

వృత్రగీతా
భ్రష్టైశ్వర్యః   పురా వృత్రః  శుక్రం  గురుమభాషత ।
జీవానాం కర్మబన్ధానాం  తిష్ఠతాం  పాఞ్చభౌతికే ।
పర్యాయేణ భవన్త్యేవ సమ్పదో విపదస్తథా ॥ ౧౩.౧౦౦౩॥
నిఃస్పృహోఽస్మి న శోచామి భజే సామ్యమనశ్వరమ్ ।
నయాస్యామ్యధునా రాగమవర్ణో వర్ణసఙ్గమాత్   ॥ ౧౩.౧౦౦౪॥
ఇత్యుక్త్వా దానవపతిర్యదృచ్ఛోపగతాన్మునేః ।
సనత్కుమారాదజ్ఞాసీద్విష్ణుం   కారణమవ్యయమ్ ॥ ౧౩.౧౦౦౫॥
స విజ్ఞాయాచ్యుతం  దేవం ప్రయయౌ  పరమాం గతిమ్ ।
సోఽయం నారాయణః కృష్ణః  సమ్బన్ధీ తవ పాణ్డవ  ॥ ౧౩.౧౦౦౬॥

పరాశరగీతా
శ్రేయః  కిమితి పృష్టోఽథ  పునరాహ పితామహః ।
పురా విదేహాధిపతిం యదువాచ పరాశరః ॥ ౧౩.౧౦౫౫॥
మనోరథో రథో యస్య సంయతః శాన్తిరశ్మిభిః ।
న చరత్యవటే తస్య కర్మణోఽపి సుఖం సదా ॥ ౧౩.౧౦౫౬॥
రత్యై  భోగా విమూఢానాం సా దుఃఖాయ వియోగినామ్ ।
తమసే దుఃఖమేవైషాం  బన్ధాయ  మహతే తమః ॥ ౧౩.౧౦౫౭॥
సతాం భోగవియోగేషు నిర్వేదో నామ జాయతే ।
నిర్వేదస్తపసే తేషాం తపః సంసారశాన్తయే ॥ ౧౩.౧౦౫౮॥
సదాచారప్రవృత్తానాం  యథాశాస్త్రానుసారిణామ్  ।
స్వకర్మసక్తమనసాం స్వయమాయాన్తి సమ్పదః ॥ ౧౩.౧౦౫౯॥

హంసగీతా
ప్రజాపతిర్హంసరూపీ   రాజ్ఞా పృష్టోఽబ్రవీత్పురా   ।
క్రోధో  మృత్యుః కుజన్తూనాం  స్వసుఖాద్యది నిర్గతః  ॥ ౧౩.౧౦౬౦॥
దగ్ధాః  క్రోధేన  శోచన్తి క్రోధానధా  నిపతనతి చ ।
జితక్రోధః  శసుఖం శేతే గ్రస్తరాగాదిబన్ధనః    ॥ ౧౩.౧౦౬౧॥

ఇతి భారతమఞ్జర్యాం  క్షేమేన్ద్రవిరచితా  లఘుతమగీతాసఙ్గ్రహాః  సమాప్తాః ।
vAmadevagItA ShaDgItA shampAkagItA vichakhnugItA hArItagItA

vRRitragItA parAsharagItA haMsagItA

